
АННОТАЦИЯ 
Мазкур мақолада замонавий рақамли технологияларнинг жадал ривожланиши ва Интернет 
тармоғининг оммалашуви шароитида вояга етмаган шахс тавсифланган ёки тасвирланган 
порнографик маҳсулотларни сақлаш, тайёрлаш, олиб кириш, тарқатиш, реклама қилиш ҳамда 
намойиш этиш учун жиноий жавобгарлик ёшини белгилаш билан боғлиқ муаммолар комплекс 
тарзда таҳлил қилинган. Муаллиф томонидан 2020–2025 йиллардаги суд амалиёти чуқур 
ўрганилиб, вояга етмаганларнинг мазкур тоифадаги жиноятларга жалб этилишининг сабаб ва 
шарт-шароитлари, ўсмирларнинг жиноий хулқ-атвор мотивлари очиб берилган. Тадқиқот 
давомида хорижий давлатлар тажрибаси ҳамда маҳаллий олимларнинг фикрлари танқидий 
кўриб чиқилиб, илмий баҳс-мунозаралар асосида Ўзбекистон Республикаси Жиноят 
кодексининг 1291-моддасида назарда тутилган қилмишлар учун жиноий жавобгарлик ёшини 
16 ёшдан 14 ёшга туширишнинг ижтимоий, психологик ва ҳуқуқий зарурати асослаб берилган. 
Шунингдек, вояга етмаганларни жавобгарликка тортиш билан бирга, уларни пенитенциар 
муассасаларда қайта тарбиялаш, ресоциализация қилиш ва жамиятга тўлақонли аъзо сифатида 
қайтариш масалаларига алоҳида эътибор қаратилган бўлиб, қонунчилик ва ҳуқуқни қўллаш 
амалиётини такомиллаштиришга қаратилган кенг қамровли илмий-амалий таклиф ва 
тавсиялар ишлаб чиқилган. 
Калит сўзлар: вояга етмаганлар, порнографик маҳсулотлар, болалар порнографияси, жиноий 
жавобгарлик ёши, жиноят қонунчилиги, рақамли технологиялар, кибержиноятчилик, суд 
амалиёти, ижтимоий хавфли қилмиш, криминологик тадқиқот, ресоциализация, пенитенциар 
тизим, жазонинг муқаррарлиги, ижтимоий деградация, психологик мослашув, ахборот 
хавфсизлиги, ҳуқуқий онг. 

ОБОРОТ ПОРНОГРАФИИ С УЧАСТИЕМ НЕСОВЕРШЕННОЛЕТНИХ: 

СОВРЕМЕННЫЕ ПРОБЛЕМЫ И ПУТИ СОВЕРШЕНСТВОВАНИЯ ВОЗРАСТА 
УГОЛОВНОЙ ОТВЕТСТВЕННОСТИ 

АННОТАЦИЯ  
В данной научной статье проводится глубокий и комплексный анализ проблем установления 
возраста уголовной ответственности за хранение, изготовление, ввоз, распространение, 
рекламирование и демонстрацию порнографической продукции с изображением или 
описанием несовершеннолетнего в условиях стремительного развития современных 
цифровых технологий и популяризации глобальной сети Интернет. Автором тщательно 
изучена судебная практика за 2020–2025 годы, детально раскрыты причины и условия 
вовлечения несовершеннолетних в преступления данной категории, а также мотивы 
преступного поведения подростков. В ходе исследования критически рассмотрен передовой 
опыт зарубежных стран и концептуальные мнения ведущих отечественных ученых, на основе 
научной дискуссии обоснована социальная, психологическая и правовая необходимость 
снижения возраста уголовной ответственности за деяния, предусмотренные статьей 1291 
Уголовного кодекса Республики Узбекистан, с 16 до 14 лет. Также особое внимание уделено 
не только привлечению несовершеннолетних к ответственности, но и важнейшим вопросам 
их эффективного перевоспитания в пенитенциарных учреждениях, ресоциализации и 
возвращения в общество в качестве полноценных членов. На основе проведенного 
исследования разработаны всеобъемлющие научно-практические предложения и 
рекомендации, направленные на совершенствование законодательства и 
правоприменительной практики. 
Ключевые слова: несовершеннолетние, порнографическая продукция, детская порнография, 
возраст уголовной ответственности, уголовное законодательство, цифровые технологии, 
киберпреступность, судебная практика, общественно опасное деяние, криминологическое 
исследование, ресоциализация, пенитенциарная система, неотвратимость наказания, 
социальная деградация, психологическая адаптация, информационная безопасность, 
правосознание. 

CIRCULATION OF PORNOGRAPHY INVOLVING MINORS: MODERN PROBLEMS 
AND SOLUTIONS FOR IMPROVING THE AGE OF CRIMINAL RESPONSIBILITY 

 
ANNOTATION  

This scientific article provides a comprehensive and in-depth analysis of the problems of establishing 
the age of criminal responsibility for the storage, production, import, distribution, advertising, and 
demonstration of pornographic products depicting or describing a minor in the context of the rapid 
development of modern digital technologies and the widespread popularization of the Internet. The 
author carefully studied judicial practice for the period of 2020–2025, revealing the underlying causes 
and conditions for the involvement of minors in crimes of this category, as well as the specific motives 
for the criminal behavior of adolescents. During the research, the advanced experience of foreign 
countries and the conceptual opinions of leading domestic scientists were critically examined. 
Through scientific discourse, the social, psychological, and legal necessity of reducing the age of 
criminal responsibility for acts provided for in Article 1291 of the Criminal Code of the Republic of 
Uzbekistan from 16 to 14 years was strongly justified. Furthermore, special attention is paid not only 

to holding minors accountable but also to the critical issues of their effective re-education in 
penitentiary institutions, resocialization, and reintegration into society as full-fledged members. 
Based on the comprehensive study, detailed scientific and practical proposals and recommendations 
aimed at significantly improving legislation and law enforcement practice were systematically 
developed. 
Keywords: minors, pornographic products, child pornography, age of criminal responsibility, 
criminal legislation, digital technologies, cybercrime, judicial practice, socially dangerous act, 
criminological research, resocialization, penitentiary system, inevitability of punishment, social 
degradation, psychological adaptation, information security, legal consciousness. 
 

Сўнгги йилларда жадал рақамлаштириш ва ахборот-коммуникация 
технологияларининг оммалашуви жамият ҳаётини сезиларли даражада енгиллаштирса-да, 
айни пайтда янги турдаги хавф-хатарларни, хусусан, кибермакондаги жиноятчиликнинг 
ўсишини келтириб чиқармоқда. Айниқса, ўсмирларнинг ижтимоий тармоқларга тобелиги ва 
виртуал макондаги ҳимоясизлиги уларни турли ғайриҳуқуқий қилмишлар қурбонига ёки 
бевосита иштирокчисига айлантирмоқда. Мазкур муаммонинг криминологик жиҳатларига 
эътибор қаратадиган бўлсак, вояга етмаган шахс тавсифланган ёки тасвирланган порнографик 
маҳсулотни сақлаш, тайёрлаш, олиб кириш, тарқатиш, реклама қилиш ва намойиш этиш билан 
боғлиқ 2020–2025 йиллардаги суд амалиёти таҳлили шуни кўрсатадики, бундай 
маҳсулотларни тайёрлашда 16 ёшгача бўлган ўсмирлар фаол иштирок этмоқда. 

Суд-тергов амалиёти материалларига таянган ҳолда, ўсмирлар иштирокининг энг кенг 
тарқалган турлари сифатида қуйидагиларни ажратиб кўрсатиш мумкин: порнографик 
хусусиятга эга маҳсулотларни яратишда порно-модель сифатида биргаликда ижрочи бўлиш 
ҳамда ушбу маҳсулотларни ўтказиш мақсадида мобил қурилмалар ёрдамида тайёрлаш. 
Тадқиқот натижасида, ўсмирларнинг мазкур ижтимоий хавфли қилмишлари негизида ётувчи 
хулқ-атвор мотивлари аниқланди: ғаразли ният, безорилик, ўзини намоён қилишга интилиш 
ҳамда жамиятнинг ахлоқий асосларига (иффат, болалик ва ўсмирликни муҳофаза қилиш) 
нисбатан беписандлик. Бундан ташқари, шуни алоҳида қайд этиш лозимки, порнографик 
ҳаракатлар ижрочиси ролида иштирок этаётган 16 ёшгача бўлган вояга етмаганларнинг 
аксарияти ўз қилмишларининг ғайриҳуқуқий хусусиятини тўлиқ англайди ва ҳаракатларини 
онгли равишда бошқара олади. 

Ўсмирларнинг онгли равишда ушбу жиноятларга жалб этилаётганлиги 
кўрсаткичларининг ортиши, ўз навбатида, вояга етмаганларни Ўзбекистон Республикаси 
Жиноят кодексининг 129¹-моддасида назарда тутилган жиноятлар учун 16 ёшдан бошлаб 
жавобгарликка тортишнинг ҳуқуқий ва криминологик асослилигини чуқур илмий тадқиқ этиш 
заруратини юзага келтиради. 

Мазкур масаланинг назарий асосларини ўрганиш мақсадида илмий манбалар таҳлилига 
юзланадиган бўлсак, вояга етмаганларни жиноий жавобгарликка тортиш ёшини белгилаш 
муаммоси билан М.Х. Рустамбаев, Р. Кабулов, Ч. Каримов, Н. Салаев, Б. Ахроров, Ф. Тохиров, 
А. Отажонов, Ю.А. Бессонова, С.Н. Байдикова, О.М. Дементьев, О.П. Копылова, Р.А. Леонов, 
З.Ш. Нажемединова, М. Нурадель, В.Г. Павлов, А.С. Сапрыкин, Н.А. Селезнева, М.И. Кольцов 
каби олимлар шуғулланганлигини кўриш мумкин. Уларнинг тадқиқотларида, асосан, айрим 
оғир ва ўта оғир жиноятлар (қасддан одам ўлдириш, номусга тегиш, босқинчилик ва 
бошқалар) учун жиноий жавобгарлик ёшини пасайтиришнинг мақсадга мувофиқлиги 
масалалари кўриб чиқилган [1. Б. 33-35]. Бироқ, гарчи ушбу олимлар томонидан жавобгарлик 
ёшини пасайтириш бўйича муҳим илмий хулосалар ишлаб чиқилган бўлса-да, уларнинг 
аксарияти анъанавий жиноятлар доираси билан чекланиб қолган. Бизнинг назаримизда, 
рақамли макондаги порнографик жиноятларнинг ўзига хос хусусиятларини ҳамда уларнинг 
вояга етмаганлар руҳиятига салбий таъсирини инобатга олганда, мазкур йўналишда 
жавобгарлик ёшини қайта кўриб чиқиш масаласи етарлича баҳоланмаган. Хусусан, 
Ўзбекистон Республикаси Жиноят кодексининг 129¹-моддаси бўйича жиноий жавобгарликка 
тортиш ёшини белгилаш масалалари ҳанузгача комплекс тарзда тадқиқ этилмай қолмоқда. 

Ушбу бўшлиқни тўлдириш ва тадқиқ этилаётган муаммони ҳал қилиш учун, энг аввало, 
жавобгарлик ёшининг ҳуқуқий табиатини таҳлил қилиш талаб этилади. Маълумки, шахсни 
жиноий жавобгарликка тортишнинг зарур шартларидан бири унинг қонунда белгиланган 
муайян ёшга тўлиши ҳисобланади. Илмий адабиётларда таъкидланишича, «жиноий 
жавобгарликнинг бошланғич ёшини белгилаш – инсонпарварлик ва ижтимоий адолат намоён 
бўлишининг муҳим омилидир, чунки бу жараён инсон ҳуқуқ ва эркинликлари кафолатларини 
мустаҳкамлашдан ажралмасдир». Ўзбекистон Республикасининг Жиноят кодексида вояга 
етмаган шахснинг жиноят субъекти деб топилиши мумкин бўлган ёшга нисбатан 
табақалаштирилган ёндашув қўлланилган. Хусусан, аксарият жиноятлар учун умумий 
жавобгарлик 16 ёшдан (Жиноят кодексининг 17-моддаси 1-қисми), кодекснинг 17-моддаси 2-
қисмида саналган муайян жиноятлар учун эса 14 ёшдан бошланиши белгиланган. Амалдаги 
Жиноят кодексининг 17-моддаси 1-қисмига мувофиқ, кўриб чиқилаётган тоифадаги 
порнография билан боғлиқ жиноятларни содир этганлик учун жиноий жавобгарлик 16 ёшга 
тўлган шахсларга нисбатан татбиқ этилади. 

Бироқ, бизнинг назаримизда, ҳозирги ижтимоий-ҳуқуқий ривожланиш босқичида 
мазкур ёндашув вояга етмаган ҳуқуқбузарларга нисбатан қўлланиладиган адолатлилик, 
жазонинг мутаносиблиги ва муқаррарлиги тамойилларига тўлиқ мос келмайди. Маълумки, 
жиноят турларига қараб табақалаштирилган жавобгарликни белгилашда жиноят-ҳуқуқий 
доктрина инсон 16 ёшга келибгина етарли даражадаги психофизиологик ривожланишга ва 
ижтимоий етукликка эришади, деган қоидага асосланади [2. С. 126-130]. Мазкур доктринал 
ёндашув ўз даври учун ўринли бўлган эса-да, бугунги глобал ахборотлашган жамиятда 
ўсмирларнинг ижтимоий етуклиги ва қилмиш оқибатларини англаш даражаси олдинги ўн 
йилликларга нисбатан анча эрта шаклланмоқда. Шу сабабли, ушбу анъанавий нормаларни 
замонавий воқеликка мослаштириш объектив заруратга айланган. 

Ижтимоий етукликнинг эрта шаклланиши ҳақидаги фикримиз тиббиёт ва психология 
фанларининг сўнгги хулосалари билан ҳам тасдиқланади. Хусусан, психолог 
мутахассисларнинг таъкидлашича, хулқ-атворнинг ахлоқий ва ҳуқуқий нормаларини 
ўзлаштириш, қилмишнинг жамият учун хавфлилигини тушуниш ҳамда ўз хатти-
ҳаракатларини онгли-иродавий назорат қилиш қобилияти ўсмирларда айнан 14–16 ёш 
оралиғида тўлиқ шаклланиб улгуради [3. С. 329]. Ўсиб келаётган авлоднинг жисмоний ва 
интеллектуал ривожланишидаги жадаллашув (акселерация) жараёни, ўз навбатида, улардаги 
ҳуқуқий онг ва ўз хулқ-атворини танқидий баҳолаш қобилиятининг янада эртароқ ёшда 
намоён бўлишини таъминламоқда [4. Б. 425]. 

Бундан ташқари, ёшга доир криминологик тадқиқотлар ҳам мазкур ёшдаги 
ўсмирларнинг жамият учун хавфли қилмишларга мойиллиги ортиб бораётганлигини 
кўрсатмоқда. Жумладан, Р.А. Леонов томонидан вояга етмаганлар жиноятчилиги муаммоси 
бўйича ўтказилган тадқиқот натижаларига кўра, жиноий жавобгарлик ёшига етмаган шахслар 
томонидан содир этиладиган ижтимоий хавфли қилмишларнинг энг кенг тарқалган 
турларидан бири – жамоат хавфсизлиги ва жамоат тартибига қарши жиноятлар объектив 
белгиларини ўзида мужассам этган ҳаракатлар (15,3 фоиз) эканлиги қайд этилган [5. С. 8]. 

Айнан шу ёш гуруҳидаги ўсмирлар томонидан кибермаконда содир этилаётган 
ҳуқуқбузарликларнинг ортишига қурилмаларнинг оммалашуви бевосита таъсир қилмоқда. 
Хусусан, ёшлар орасида рақамли суратга олувчи ва видео ёзиб олувчи қурилмаларнинг 
(жумладан, мобил телефонларнинг) кенг тарқалганлиги ҳамда Интернет тармоғининг чексиз 
имкониятлари бугунги кунда Жиноят кодексининг 129¹-моддасида назарда тутилган 
жиноятларни содир этишни сезиларли даражада осонлаштирмоқда. Болалар порнографияси 
айланмаси билан боғлиқ жиноят ишларини ўрганиш жараёнида биз ушбу турдаги жиноятларга 
алоқадор вояга етмаган шахсларда яққол ижтимоий деградация ҳолатлари мавжудлигини 
аниқладик. Бу ҳолат нафақат порнографик маҳсулотларни тайёрлашда, балки бундай 
контентни интернет-мессенжерлар орқали бир-бирига фаол тарқатиш ва намойиш этиш 
жараёнларида ҳам ўз тасдиғини топмоқда. 

Бундай ғайриҳуқуқий амалиётнинг энг хавфли томони шундаки, ушбу ҳаракатлар оғир 
ижтимоий оқибатларни келтириб чиқариб, келгусида янги жиноятларнинг содир этилишига, 
ўсмирларнинг меъёрий физиологик ва руҳий ривожланишининг бузилишига ҳамда турли 
психологик девиацияларнинг шаклланишига замин яратади. Қонунчиликда белгиланган 
жиноий жавобгарлик ёшига етгунга қадар ижтимоий хавфли қилмишлар содир этувчи 
шахсларнинг ғайриижтимоий хулқ-атвори (жиноятдан олдинги хулқ-атвор) вояга етмаганлар 
жиноятчилигининг асосий базаси бўлиб хизмат қилади. 

Шу муносабат билан, кўриб чиқилаётган жиноят учун жавобгарлик ёшини белгилаш 
муаммосини ҳал қилишда мазкур қилмишнинг юқори ижтимоий хавфлилиги ҳамда кенг 
тарқалиш кўламини объектив баҳолаш талаб этилади. Порнографик маҳсулотларнинг 
айланмаси, энг аввало, вояга етмаганларнинг маънавий ва физиологик камолотига ҳалокатли 
таъсир кўрсатиб, уларнинг дунёқараши ҳамда хулқ-атвор мотивациясини издан чиқаради. 
Олим В.С. Мухина таъкидлаганидек, «турли вазиятлар мажмуи таъсирида сексуал хулқ-атвор 
девиациялари юзага келиши мумкин. Хусусан, маънавий тақиқлар ҳисси етарлича 
шаклланмаган, инфантил, бироқ жисмонан ривожланган ўсмирлар сексуал провокацияларга 
кўпроқ мойил бўлади» [6. С. 376]. Гарчи ушбу фикр асосли бўлса-да, бугунги кундаги сексуал 
девиацияларни фақатгина маънавий бўшлиқ билан изоҳлаб бўлмайди; назоратсиз глобал 
ахборот оқими ва зарарли контентнинг очиқлиги ҳам мазкур ҳолатни янада оғирлаштирмоқда. 
Демак, муаммога комплекс ҳуқуқий ва криминологик ечим топилиши шарт. 

Муаммонинг ҳуқуқий ечимига тўхталадиган бўлсак, қонун чиқарувчининг Жиноят 
кодекси 17-моддаси 2-қисмида саналган номусга тегиш (118-модда), жинсий эҳтиёжни 
ғайритабиий усулда қондириш (119-модда), безорилик (277-модда) каби жиноятлар учун 
жавобгарлик ёшини 14 ёшдан этиб белгилаш ҳақидаги позициясини қўллаб-қувватлаймиз. 
Тадқиқотлар шуни тасдиқлайдики, 14 ёшга тўлган ўсмир ушбу турдаги жиноятларнинг 
ижтимоий хавфлилик хусусиятини тўлиқ англайди ва онгли равишда унга интилади. Шу 
нуқтаи назардан, 14 ёшли шахс порнографик маҳсулотларни тайёрлаш ва тарқатиш жараёнида 
ўзининг жиноий қилмиш содир этаётганлигини тушунмайди, деб ҳисоблаш мантиққа зиддир. 
Илмий адабиётларда тўғри эътироф этилганидек, вояга етмаганлар томонидан содир 
этиладиган жиноятларнинг айримлари жамият томонидан ёшга доир етилмаганлик ёки 
шўхлик сифатида нотўғри талқин қилинади. Аслида эса, бундай қилмишларнинг катта қисми 
ўта жиддий тажовузлар сирасига кириб, «улар ўйланган ва қасддан қилинган, кўпинча 
олдиндан аниқ режалаштирилган жиноятлардир» [7. Б. 126]. 

Қолаверса, мазкур қилмишларнинг мотиви ва ижтимоий хавфлилик даражаси 14 ёшдан 
жавобгарлик белгиланган безорилик жиноятига жуда яқин туради. Болалар порнографияси 
айланмасига оид ишлар бўйича материалларни ўрганиш натижалари кўрсатмоқдаки, ушбу 
фаолият билан шуғулланувчи вояга етмаганларнинг мутлақ кўпчилигида ахлоқий-маънавий 
қадриятларнинг емирилиши ва асоциал хулқ-атвор шаклларига мойиллик яққол кузатилади. 
Бу ҳолат, одатда, эрта жинсий алоқаларга киришиш, спиртли ичимликлар истеъмол қилиш, 
тажовузкорлик ва зўравонликка мойиллик каби иллатларда ўз аксини топади. Ҳуқуқий онг ва 
саводхонликнинг етарли даражада шаклланмаганлиги оқибатида, бу тоифадаги ўсмирлар 
кўпинча жазосизлик иллюзиясига берилиб, ўзларини жавобгарликдан эркин деб ҳис 
қиладилар. 

Статистик маълумотлар таҳлилига эътибор қаратадиган бўлсак, кўриб чиқилаётган 
қилмишларни 16 ёшгача бўлган вояга етмаганларнинг расман бор-йўғи 2,7 фоизи содир 
этганлиги қайд қилинган. Бироқ, бу кўрсаткич жиноятнинг реал ҳолатини эмас, балки унинг 
юқори латентлик хусусиятини ҳамда қонунчиликда 14 ёшдан бошлаб жиноий 
жавобгарликнинг мавжуд эмаслигини ифодалайди. Сўнгги йилларда болалар порнографияси 
билан боғлиқ жиноятларни содир этувчи шахсларнинг ёши сезиларли даражада кичрайиб 
бориш тенденцияси кузатилмоқда. Замонавий криминологик тадқиқотлар тасдиқлайдики, 
жавобгарлик ёшига етмаган шахслар томонидан содир этилаётган қилмишлар миқдори вояга 
етмаганларнинг расмий жиноят статистикаси кўрсаткичларига деярли тенглашиб қолмоқда. 

Амалда содир этилаётган жиноятларнинг ҳақиқий сони расмий статистикадан бир неча 
баробар юқори эканлиги илмий доираларда ҳам эътироф этилади. 

Муаммони қиёсий-ҳуқуқий жиҳатдан баҳолаш мақсадида халқаро тажрибага мурожаат 
қилсак, кўплаб хорижий мамлакатларнинг жиноят қонунчилигида жавобгарлик ёши миллий 
қонунчилигимиздагидан кўра анча паст қилиб белгиланганлигини кўрамиз. Хусусан, жиноий 
жавобгарликнинг энг қуйи чегараси сифатида 7 ёш – Миср, Иордания, Ироқ, Ливан, Покистон, 
Сурия ҳамда АҚШнинг умумий ҳуқуқи доирасида амал қилади. АҚШнинг Колорадо ва 
Луизиана штатларида бу кўрсаткич 10 ёшни, Жоржия ва Иллинойсда эса 13 ёшни ташкил 
этади. Худди шундай, Шотландияда 8 ёшдан, Англия, Уэльс, Ирландия, Янги Зеландия ва 
Австралияда 10 ёшдан, Туркияда 11 ёшдан, Нидерландия, Канада ва Португалияда 12 ёшдан, 
Францияда эса 13 ёшдан бошлаб жиноий жавобгарлик кўзда тутилган [8. С. 28]. Демак, жаҳон 
амалиётида жиноий жавобгарлик ёшини ижтимоий реалликка мослаштирган ҳолда 
пасайтириш тенденцияси устуворлик қилмоқда. 

Юқорида баён этилган назарий, статистик ва қиёсий-ҳуқуқий таҳлилларни 
умумлаштирган ҳолда, вояга етмаган шахс тасвирланган порнографик маҳсулотларни 
тайёрлаш ва тарқатиш билан боғлиқ жиноятлар учун жавобгарликни 14 ёшдан этиб 
белгилашни тавсия қиламиз. Ушбу қатъий чора, биринчи навбатда, ҳуқуқбузарликка мойил 
ўсмирларни умумий превенция воситасида жиноят йўлидан қайтаришга хизмат қилади. 
Шунингдек, жиноят қонунчилигида 14 ёшдан 16 ёшгача бўлган ўсмирларни жалб қилган 
ҳолда катталар томонидан содир этилган қилмишларга тўғри ҳуқуқий баҳо бериш масаласи 
ҳам ҳал этилади. Яъни, 14 ёшли субъект жавобгарликка тортилган тақдирда, ушбу қилмиш 
бир гуруҳ шахслар томонидан содир этилган жиноят сифатида квалификация қилинади ва бу 
ҳолат жиноят ҳуқуқи доктринаси ҳамда қонун руҳига тўлиқ мос келади. 

Демак, Ўзбекистон Республикасининг амалдаги жиноят қонунчилигида болалар 
порнографияси айланмаси билан боғлиқ қилмишлар учун жавобгарликнинг қуйи чегарасини 
14 ёш қилиб белгилаш ижтимоий ва криминологик жиҳатдан тўла асосли бўлиб, ушбу ёшдаги 
ўсмирларнинг психологик ҳамда физиологик етуклик даражасига мос келади. Мазкур 
тоифадаги жиноятлар учун жавобгарлик ёшини 16 ёшдан 14 ёшга тушириш орқали болалар 
порнографияси билан боғлиқ ҳуқуқбузарликлар сонини кескин камайтиришга эришиш 
мумкин, сабаби жазонинг муқаррарлиги кўпчилик ўсмирларни жиноий ниятдан қайтарувчи 
кучли омил бўлиб хизмат қилади. 

Билдирилган илмий хулосаларни қонунчиликка имплементация қилиш мақсадида, 
Жиноят кодексининг 14 ёшдан жиноий жавобгарлик белгиланган жиноятлар рўйхатини ўз 
ичига олувчи 17-моддаси 2-қисмини такомиллаштириш талаб этилади. Хусусан, мазкур 
нормани «Вояга етмаган шахс тавсифланган ёки тасвирланган порнографик маҳсулотни 
сақлаш, тайёрлаш, олиб кириш, тарқатиш, реклама қилиш, намойиш этиш (129¹-модда)» 
мазмунидаги банд билан тўлдиришни таклиф қиламиз. 

Жиноий жавобгарликни муқаррар қилиш билан бир қаторда, пенитенциар тизим 
олдида турган вазифаларни ҳам таҳлил қилиш муҳим аҳамият касб этади. Давлат олдида 
нафақат ҳуқуқбузарни жамиятдан изоляция қилиш ва жазолаш, балки уни қайта тарбиялаш 
ҳамда жамиятга тўлақонли аъзо сифатида қайтариш вазифаси ҳам туради. Тайинланган жазо 
маҳкумда ўз ижтимоий қадр-қимматини тиклашга бўлган интилишни уйғотиши лозим. Гарчи 
бу вазифалар пенитенциар муассасалар зиммасига юклатилган бўлса-да, амалиёт шуни 
кўрсатмоқдаки, маҳкумларни эркин ҳаётга ижтимоий-психологик жиҳатдан тайёрлаш 
борасида чуқур ислоҳотларга эҳтиёж мавжуд. Жазони ижро этиш тизимининг асосий 
муаммоси – шахснинг социумдан узилиб қолиши ва ижтимоий алоқаларининг емирилишидир. 
Маҳкумнинг ёпиқ муассаса шароитларида узоқ вақт қолиши уни озодликдаги ҳаётга лаёқатсиз 
қилиб, шахсий регрессга олиб келиши мумкин. Қолаверса, криминоген муҳитга тушиб қолган 
ўсмирнинг ундан чиқиб кетиши ўта мураккаб жараён ҳисобланади. 

Шу сабабли, вояга етмаганларни қайта тарбиялаш муассасалари фаолиятини илмий 
асосда ташкил этиш талаб қилинади. Тадқиқотларга кўра, ҳуқуқбузарнинг ахлоқан тузалиши 
фақатгина жазони ўташ билан эмас, балки муассасада ўсмир шахсига кўрсатиладиган 

мақсадли ижтимоий-психологик таъсирнинг самарадорлиги билан ҳам узвий боғлиқ. Тарбия 
колонияларида маҳкум ўсмирларни ресоциализация қилиш жараёни муваффақиятли кечиши 
учун қуйидаги шартлар таъминланиши зарур: ҳуқуқбузар томонидан ўз айбини англаб етиши 
ва жазога нисбатан тўғри муносабатнинг шаклланиши; атрофдагиларга нисбатан 
муносабатини ўзгартиришга бўлган интилиш; озодликда зарур бўладиган билим ва касбий 
кўникмаларни эгаллашга доир кучли мотивация; келгусида қайта жиноят содир этмасликка 
бўлган қатъий мақсад; шунингдек, муассаса маъмурияти томонидан маҳкумлар орасидаги 
ижтимоий-психологик иқлимни доимий равишда назорат қилиб бориш амалиётини йўлга 
қўйиш [9. С. 21]. 

Бу жараёндаги асосий мақсад – ўсмирларнинг ижтимоий мослашувини тезлаштирувчи, 
уларда фойдали қадриятлар ҳамда жамиятда мустақил ҳаёт кечириш кўникмаларини 
шакллантирувчи жазони ўташнинг махсус шароитларини яратишдан иборатдир. 
Ресоциализация самарадорлигини ошириш учун ўсмирдаги мавжуд шахсий деформацияларни 
бартараф этишга қаратилган тизимли психологик-педагогик ёрдам кўрсатиш, уларда хулқ-
атворнинг позитив стереотипларини шакллантириш лозим. 

Шуни алоҳида таъкидлаш керакки, вояга етмаганлар жиноятчилигининг олдини 
олишда фақатгина жиноят-ҳуқуқий чоралар билан чекланиб бўлмайди. Илмий адабиётларда 
тўғри қайд этилганидек, «ҳуқуқий тартибга солиш ўз хусусиятига кўра ижтимоий воқеликнинг 
барча соҳаларига кириб бора олмайди ва кирмаслиги керак» [10. С. 18]. Жамиятнинг ахлоқий 
негизларига қарши қаратилган жиноятлар, одатда, ижтимоий табақалашувнинг кучайиши, 
турмуш даражасининг пасайиши, носоғлом оилавий муҳит ҳамда болаларга нисбатан 
шафқатсиз муносабатларнинг ортиши каби омиллар негизида юзага келади. Демак, бундай 
ҳуқуқбузарликларни бартараф этишда ғайриҳуқуқий хулқ-атворни шакллантирувчи туб 
ижтимоий-иқтисодий сабаб ва шарт-шароитларга барҳам бериш биринчи даражали аҳамият 
касб этади. 

Амалга оширилган назарий ва амалий тадқиқотлар асосида чиқарилган хулоса ўрнида 
шуни таъкидлаш лозимки, жиноят қонунчилиги ва ҳуқуқни қўллаш амалиётини 
такомиллаштириш мақсадида қуйидаги илмий асослантирилган таклиф ҳамда тавсияларни 
илгари сурамиз: 

Биринчидан, замонавий психология ва тиббиёт хулосаларига таянган ҳолда, ўсиб 
келаётган авлоддаги акселерация ҳамда уларнинг ахборот маконидаги назоратсиз 
эркинлигини инобатга олиб, Ўзбекистон Республикаси Жиноят кодексининг 17-моддаси 2-
қисмига тегишли қўшимча киритиш ва шу орқали 129¹-моддасида назарда тутилган жиноятлар 
учун жиноий жавобгарлик ёшини 14 ёш этиб белгилаш объектив заруратдир. Бу ўзгартириш 
нафақат жазонинг муқаррарлиги тамойилини таъминлайди, балки потенциал ҳуқуқбузар 
ўсмирлар учун кучли умумий превентив омил вазифасини бажаради. 

Иккинчидан, вояга етмаганларнинг мазкур тоифадаги жиноятлардаги иштирокчилик 
даражасини (мажбурланган қурбон, онгли ижрочи ёки ташкилотчи сифатида) тўғри баҳолаш 
мақсадида, Ўзбекистон Республикаси Олий суди Пленумининг махсус қарорини ишлаб чиқиш 
мақсадга мувофиқдир. Ушбу ҳужжатда 14–16 ёшли шахсларни жавобгарликка тортишда 
уларнинг хулқ-атвор мотивларини (ғаразли ният, безорилик ёки тақлид) эътиборга олган 
ҳолда, жазони индивидуаллаштиришнинг аниқ ҳуқуқий мезонларини мустаҳкамлаш лозим. 

Учинчидан, миллий пенитенциар тизимда, хусусан, тарбия колонияларида болалар 
порнографияси билан боғлиқ жиноятларни содир этган вояга етмаганлар билан ишлашга 
мўлжалланган махсус психологик-коррекцион дастурларни амалиётга жорий этиш зарур. 
Ушбу дастурлар маҳкумдаги сексуал девиацияларни бартараф этишга, унда соғлом маънавий-
ахлоқий қадриятларни тиклашга ҳамда жамиятда тўлақонли ижтимоийлашув кўникмаларини 
шакллантиришга йўналтирилиши шарт. 

Тўртинчидан, мавжуд жиноят-ҳуқуқий чоралар билан бир қаторда, профилактик ечим 
сифатида умумтаълим мактаблари ва ўрта махсус таълим муассасаларининг ўқув 
дастурларига «Рақамли гигиена» ва «Киберхавфсизлик асослари» каби махсус фанларни ёки 
ўқув соатларини киритиш зарур. Бу орқали ўсмирларда Интернет тармоғидаги хатти-

ҳаракатларининг юридик оқибатларини тўғри англаш ва кибермакондаги таҳдидлардан 
мустақил ҳимояланиш иммунитетини шакллантиришга эришилади. 

Бешинчидан, ота-оналар ва васийларнинг ижтимоий-ҳуқуқий жавобгарлигини янада 
ошириш, болаларнинг мобил қурилмалардан ва Интернетдан фойдаланишини назорат 
қилмаслик оқибатида уларнинг порнографик маҳсулотлар айланмасига аралашиб қолиши 
ҳолатлари юзасидан қатъий маъмурий ҳамда бошқа турдаги ҳуқуқий таъсир чораларини 
қўллашнинг таъсирчан тизимини яратиш мақсадга мувофиқдир. Зеро, оилавий назоратнинг 
сустлиги кўп ҳолларда вояга етмаганлар жиноятчилигининг асосий омили бўлиб хизмат 
қилади. 

Олтинчидан, транснационал характерга эга бўлган рақамли жиноятларга қарши 
курашишда илғор хорижий давлатларнинг (жумладан, Финляндия, Буюк Британия ва 
бошқаларнинг) криминалистик тажрибасини миллий қонунчилигимизга тегишлича 
имплементация қилиш, шунингдек, ҳуқуқни муҳофаза қилувчи органлар ходимларининг 
рақамли далиллар билан ишлаш малакасини узлуксиз ошириб бориш амалиётини 
кенгайтириш тавсия этилади. Мазкур чоралар болалар порнографияси айланмасини барвақт 
аниқлаш ва унга ўз вақтида чек қўйиш имкониятларини кенгайтиришга хизмат қилади. 

